
RÉAMHRÁ
Foráiltear le hAirteagal 30 de Bhunreacht na hÉireann gurb é nó í an tArd-
Aighne is comhairleach don Rialtas i gcúrsaí dlí agus tuairimí dlí.

Is é atá i ról an Ard-Aighne ná gníomhú mar dhlítheoir thar ceann an Rialtais 
ach is é an Rialtas an dlíthí.

Nuair a ghlacann an Stát páirt i ndlíthíocht, féachfaidh an Rialtas agus an 
tArd-Aighne (trí Oifig an Ard-Aighne agus Oifig an Phríomh-Aturnae Stáit) le 
gníomhú de réir na bPrionsabal seo.

Fónfaidh na Prionsabail seo mar threoirlínte chun cabhrú leis an Stát 
ardchaighdeáin eitice agus ionracais a choimeád ar bun le linn dlíthíocht a 
sheoladh. Táthar ag súil freisin go bhfónfaidh siad mar eiseamláir dhearfach do 
dhlíthithe eile.

Níl aon éifeacht cheangailteach dhlíthiúil ag na Prionsabail seo ná níl sé 
beartaithe aon éifeacht den sórt sin a bheith acu. Go háirithe, má mhainnítear 
na Prionsabail seo a chomhlíonadh ní féidir leis sin aon éileamh nó cosaint a 
chuireann an Stát ar aghaidh in aon imeachtaí dlíthiúla ar leith a chur ó mhaith.

Féachfaidh an Stát le dlíthíocht a sheoladh de réir na bprionsabal seo a leanas:

1. Imeachtaí dlíthiúla a sheachaint más féidir
Cé gur féidir leis an Stát imeachtaí a thionscnamh, is minice é a bheith ina 
chosantóir nó ina fhreagróir in imeachtaí. 

Dá ainneoin sin, féachfaidh an Stát le himeachtaí dlíthiúla a sheachaint agus a 
chosc, agus lena scóip a theorannú, aon uair is féidir, lena n-áirítear trí bhreithniú 
a dhéanamh, i ngach cás, i gcomhréir le forálacha Alt 14(1) den Acht Idirghabhála, 
2017, i dtaobh modh malartach a aimsiú le haghaidh réiteach díospóide roimh 
thús a chur le himeachtaí dlíthiúla agus, i gcásanna eile, trí pháirt a ghlacadh i 
bpróisis mhalartacha le haghaidh réiteach díospóide i gcás inar cuí sin.

2. Déileáil go pras le héilimh
Chun riaradh cuí an cheartais a éascú, féachfaidh an Stát le haon mhoill gan ghá a 
sheachaint le linn éilimh agus dlíthíocht a bhainistiú.

Más féidir, beidh cur chuige pragmatach ag an Stát maidir le nósanna imeachta 
a chur i bhfeidhm agus déanfaidh sé gach dícheall réasúnach lena chinntiú 
go gcomhlíontar amlínte a fhorchuirtear le reachtaíocht, le rialacha cúirte, le 
horduithe cúirte nó le treoracha cúirte.

3. Déileáil go héifeachtúil le dlíthíocht
Féachfaidh an Stát le dlíthíocht a sheoladh go héifeachtúil, agus béim á leagan ar 
shaincheisteanna a theorannú do na hábhair is fíorchúis leis an gconspóid idir na 
páirtithe, gan aon chruthúnais nó fianaise gan ghá a iarraidh.

Tacóidh an Stát le nósanna imeachta bainistithe cáis a chuireann cúnamh ar fáil a 
mhéid a bhaineann le seoladh éifeachtúil dlíthíochta.

4. Príomhchásanna a shainaithint nuair is ann do shraitheanna iolracha 
imeachtaí maidir leis an tsaincheist chéanna dhlíthiúil
Le linn olléilimh nó ilsraitheanna imeachtaí dlíthiúla a bhaineann leis na 
ceisteanna céanna, nó le ceisteanna atá cosúil lena chéile, a chosaint, féachfaidh 
an Stát le cabhrú leis an gcúirt agus le dlíthithe trí phríomhchásanna cuí a 
shainaithint d’fhonn riaradh éifeachtúil éifeachtach an cheartais a éascú. 

5.	Costais	dhlíthiúla	a	íoslaghdú	i	gcás	na	bpáirtithe	go	léir
Féachfaidh an Stát le laghdú a dhéanamh ar na costais dhlíthiúla a thabhaíonn na 
páirtithe go léir i ndlíthíocht trí phróisis a athchóiriú, trí na saincheisteanna atá i 
gceist in imeachtaí a theorannú agus trí imeachtaí a réiteach ag céim luath más cuí.

6.	Ofrálacha	réitigh,	tairiscintí	nó	taiscí
I gcás inar cuí, tabharfaidh an Stát spreagadh i leith réiteach nó comhréiteach 
imeachtaí trí ofrálacha réitigh, tairiscintí nó taiscí a dhéanamh.

7. Gníomhú go hionraic
Gníomhóidh an Stát go hionraic agus féachfaidh sé le cabhrú leis an gcúirt trí 
mhínithe iomlána cruinne a thabhairt ar gach ní iomchuí ar ina leith a éilíonn an 
chúirt eolas i bhfoirm mionnscríbhinne, ráitis finnéithe agus fianaise ó bhéal, de 
réir mar is cuí agus ag brath ar chineál na n-imeachtaí. 

8. Follasú a dhéanamh i gcomhréir leis an dea-chleachtais
Tar éis ordú a fháil ó chúirt, nó tar éis do na páirtithe comhaontú a dhéanamh, 
féachfaidh an Stát an dea-chleachtas a chomhlíonadh i dtaca le conas a 
dhéanann sé, agus a bhainistíonn sé, follasú.

9. A bheith comhsheasmhach maidir le gach éileamh
Agus aird chuí á tabhairt ar dhifríochtaí idir cásanna ar leithligh, nó idir aicmí 
cásanna, féachfaidh an Stát lena bheith comhsheasmhach maidir leis an tslí ina 
ndéantar imeachtaí comhchosúla a bhainistiú agus a réiteach.

10. Gan buntáiste a bhreith ar dhlíthithe a bhfuil acmhainní tearca acu 
Léireoidh an Stát gurb eol dó cad iad na deacrachtaí a bhíonn ag dlíthithe a bhfuil 
acmhainní tearca acu agus ag dlíthithe tuata agus féachfaidh sé cabhrú leis an 
gcúirt na cineálacha sin cásanna a bhainistiú chomh cóir agus chomh gasta agus 
is féidir.

11. Imeachtaí a chosaint de réir leasanna an cheartais
Tá an Stát i dteideal brath ar na cosaintí céanna atá ag aon dlíthí eile ach i gcás 
ina dtarlaíonn breithniú ar chosaintí éagsúla, déanfaidh an Stát breithniú, roimh 
bhrath ar chosaint ar leith, i dtaobh céard iad leasanna an cheartais i dtaca leis na 
páirtithe go léir de.

12. Gan achomharc a dhéanamh mura rud é go bhfuil ionchas réasúnach ann 
go	n-éireoidh	leis	an	achomharc	nó	go	bhfuil	sé	ar	mhaithe	le	leas	an	phobail	
achomharc a dhéanamh
De ghnáth, ní ceart don Stát achomharc a dhéanamh i gcoinne breitheanna 
dochracha mura rud é go bhfuil fáthanna bailí ann, ó thaobh cúrsaí dlí nó 
beartais, chun déanamh amhlaidh. 

Féadfaidh an Stát achomharc a dhéanamh i gcás ina meastar go bhfuil ionchas 
réasúnach ann go n-éireoidh leis an achomharc; go bhfuil gá le soiléiriú an dlí 
nó le deimhneacht dhlíthiúil; go bhfuil bonn leis an achomharc mar thoradh ar 
fháthanna bailí de chineál dlíthiúil nó beartais nó go bhfuil an t-achomharc ar 
mhaithe le leas an phobail ar shlí eile.

13.	Tionscnamh	imeachtaí	i	gcoinne	Roinn	eile	Stáit	nó	Comhlacht	eile	Stáit	a	
sheachaint
I gcás ina n-éiríonn saincheisteanna dlíthiúla idir comhlachtaí poiblí, féachfaidh an 
Stát, i gcás ina féidir, díospóidí den sórt sin a réiteach gan dul i muinín dlíthíochta. 
D’fhéadfadh sé nach mbeadh feidhm aige sin i gcás ceart achomhairc a bheith 
ag an Stát faoi Reacht i gcoinne breith ó ghníomhaireacht neamhspleách nó ó 
údarás neamhspleách.

14. Féachaint le costais éilitheora a chomhaontú gan aon ghá le breithniú 
foirmiúil
I gcás ordú i leith costais a bheith faighte ag dlíthí i gcoinne an Stáit (nach ordú é 
atá bactha fad atá achomharc ar feitheamh nó fad atá cur i gcrích na n-imeachtaí 
ar feitheamh), nó go bhfuil an Stát tar éis a aontú, mar chuid de réiteach, costais 
éilitheora a íoc, féachfaidh an Stát le páirt inchiallaithe a ghlacadh san ábhar 
d’fhonn na costais dhlíthiúla a chomhaontú go comhthoiliúil, gan aon ghá le 
breithniú foirmiúil a dhéanamh maidir leis na costais.

15. Leithscéal a dhéanamh i gcás ina ngníomhaíonn an Stát ar bhealach 
neamhdhleathach
Is ceart don Stát leithscéal a dhéanamh i gcásanna cuí agus, go háirithe, i gcás  
(a) go gcinneann an chúirt gur ghníomhaigh an Stát ar bhealach neamhdhleathach 
nó (b) roimh aon chinneadh breithiúnach den sórt sin, go dtagann sé chun solais, 
le linn dlíthíochta, gur ghníomhaigh an Stát ar bhealach neamhdhleathach.

Chun amhras a sheachaint, ní chuireann na Prionsabail seo cosc ar an Stát an 
méid seo a leanas a dhéanamh i gcás cuí:  

(a)   Cur i gcoinne dlíthíochta;
(b)   Achomharc a dhéanamh i gcoinne breithe;
(c)    Imeachtaí a réiteach, fara admháil i leith dliteanais nó gan admháil den  

sórt sin;  
(d)    Brath ar an teidlíocht maidir le pribhléid ghairmiúil dhlíthiúil a dhearbhú; 

agus
(e)   Iarratas a dhéanamh, más cuí, ar chostais dhlíthiúla an Stáit a ghnóthú.

21 Meitheamh 2023 
ROSSA FANNING
ARD-AIGHNE

